
Eskopetarik gabeko ehiza 

Aldudeko Lepheder lepoan, uso ehizan sareekin dabiltza 1906. urtetik hona. Ehizatzeko molde berezia, zaila eta fina, eskopeten barranbatik urrun. 

Xan Aire 

Aldude 

Urriko azken igandea haize hegoarekin esnatu da. Aurtengo lehena, ipar haizeak kiskali baititu bazterrak orain arte. Egunsentiaren epeltasuna sentiturik, sekulako itxaropenarekin esnatu daitezke ehiztariak. Goizeko bederatziak jo ditu Aldudeko (Baxenabarre) elizako ezkilak. Tiroka hasi dira han, gainean, eguzkitan diren Urepeleko mendietan. Aldudeko ibarraren zola itzalaren menpe dago oraindik. Beste tiro batzuk. Orain beherean dira, Bankako eskualdean. Usoak badatoz. 

Aldudeko Lepheder lepoan, sareekin ari dira uso ehizatzen mende batetik hona. Ehiza molde berezia da, eskopeten barranbatik urrun. Helburua: uso tropak lepora gidatu, eta bertan dauden sare bertikala batzuekin harrapatu. Ehiztari guziak haize hegoaren zain egoten baldin badira ere, ipar haizea igurikatzen du Lepheder osoak, usoak errazago sartzen baitira lepora. Hegoarekin, sareak ikusten omen dituzte txori urdinek. Anitzetan usoak nagusitzen direlakoz hemen, zulo txikienetik baitakite ihes egiten. Pazientzia eta tresna berezi batzuk dira ehiztarien arma bakarrak. Pausoz pauso doan ehiza da, eta postu jakinak daude uso tropak «lantzeko». 

PALETAK, XATARRAK. Aldudeko ibarraren sartzean dago Mizu ehiztaria, Harri Beltxeko kaskoan. Beherago, Bankako ehiztariek lehen tiroak tiratu dituzte. Usoak izango ziren. Etxolan ezkutatu da Mizu. Eguneko lehen tropa agertu da. Badator. Paleta zuri pare bat hartu du eskuetan ehiztariak. Usoak parean ditu orain. Bat-batean etxolatik atera da, eta bi paletak zerura jaurti ditu. Berehala murgildu dira usoak. Lepoko bidea hartu dute. Garrasi ozena bota du Mizuk, lagunen abisatzeko. 

Salaberri gain deitutako tontorrean daude Jacques eta Mathias, aita-semeak. Oihu bat heldu zaie Harri Beltxeko kaskotik. Hesi baten gibelean gorde dira. Usoak datoz. Parean dituzte. Mathias zutitu da, eta korrika abiatu. Hiru paleta zuri bota ditu. Errekara buruz jaitsi dira bat-batean usoak, ustez eta flakoin batek erasotzen dituen. Tuta hiru aldiz jo du Jacquesek. Lepoko bideari segi doaz usoak. Ez, eskuin hartu dute. 

Lepheder ttipiko kaskoan dago Leandro. Lepoaren eskuineko aldean. Oihu bat iruditu zaio Harri Beltxeko kaskotik. Xatarra, makila bati lotutako zapi zuria dauka ondoan. Uso tropa bat ikusi du. Etxolan gorde da. Salaberri gaineko paletek tropa murgildu dute. Hiru tuta entzun ditu. Beregana datoz usoak. Etxolatik atera da Leandro, eta xatarrarekin hiruzpalau zarta egin. Oihuka hasi da. Usoak itzuli dira. Firurika batzuk eta, pareko xatarlariak lagundurik, lepoko bidea hartu dute. 

Lephederreko lepoan dago Maddi. Hiru tuta entzun ditu. Goiko aldean, Pierrek txistu isil bat egin du. Usoak datoz. Ttattolara joan da gordetzera Maddi. Sarea erorarazten duen gidertxoaren gainean pausatu du eskua. Usoen mugimendua ez du ikusten. Bere sareari begira dago. Xatarlarien zarata entzunik, badaki ez direla lepora sartuko usoak. Baina Pierrek berriz ere txistua egin du. Kasu. Txistua erritmoaren jotzen hasi da. Geroz eta fiteago, eta geroz hurbilago daude usoak. Maddik ez ditu ikusten. Txistua beti eta fiteago ari da. Oihuka hasi da Pierre. Usoak agertu dira Maddiren sareetara. Gidertxoa zapaldu. Burdinazko pizuaren kaska. Sarea erori da. Baina tropa gainetik pasatu. Uso bat baizik ez dute harrapatu. 

Eguneko 30. usoa erori da. Pazientziarekin. Aurtengo 284. usoa. Jacques Ospital irri eginarazten du emaitzak. XX. mende hasieran, 2.000 usotara heltzen ziren Lephederreko usategian. «II. Mundu Gerra denboran, 9.000 uso egin izan ditugu. Garaian, eskopetak debekatuak ziren, eta uso guziak guretzat ziren» oroitu da sareetako arduraduna. «Guziak ez, Alemaniako armadak konfiskatzen baitzituen hemen harrapatutako uso gehienak. Zorionez, emaitza baizik ez zuten kontrolatzen... Usategietako arduradunek emaitza erreala ezkutatzen zuten, usoak aldudarrei ematen ahal izateko». 

Baina 1980ko hamarkadan, Aldudeko ibarraren sartzean ehiztariak jarri ziren eskopetekin, Bankako aldean, Lephederreko aitzinean. Geroztik, ez dira nahi bezala aritzen sareetan. «Amesgaiztoa dirudi... Naturalki etorri beharko luketen usoak gorarazten dituzte. Batzuetan, biziki gora direnean ere tiroka eta tiroka hartzen dira... Irudi du nahitara itzularazten dituztela batzuetan». Sareetako emaitzek behera egin dutenez, Lephederreko elkarteak bere estatu administratiboa aldatu du: ez da gehiago ehizako elkartea, baizik eta ondare baten babesteko erakundea. 

ELEZAHAR BAT. Ez dakite nondik datorren sareekin ehizatzeko molde berezi hori. Elezahar bat da oinarri bakarra. Egun batez, artzain bat zebilen Nafarroa eta Baxenabarre arteko mendi batean, Lindusen, Ibañetako lepoaren ondoan. Uso tropa bat hurbil pasatu zitzaion, eta harri zuri bat jaurti omen zion artzainak. Usoak murgildu ziren, aztore baten erasoa zela uste izanez. Orreagako fraide batek ikusi omen zuen gertatzen ari zena, eta saretegi bat eraiki zuen Linduseko lepoan. Elezahar egia izan edo ez, Linduseko usotegia aipatua da 1300. urte inguruko idatzi batzuetan. 

Baina urteak joanez bezala, hainbat gerra eta gatazkekin, sareekilako ehiza desagertu egin zen. Horiek horrela, XIX. mende bukaeran berriz hasi ziren horrelako usategiak eraikitzen, Saran, nola ez. Eta horiek saretegien eraikitzea bultzatu zuten. Alduden, lau adiskideek -horien artean, Jacques Ospitalen aitatxi- deliberatu zuten horrelako usategi bat eraikitzea. Sarako ehiztariek teknikaren zailtasunak eta fineziak irakatsirik, 1906an eraiki zuten Lephederreko ehiza tokia. Geroztik, han eta hemen sortu ziren horrelako lekuak: Saran (Lapurdi), Etxalarren (Nafarroa), Landibarren, Alduden, Lekunberrin eta Behorlegin (Baxenabarre), Muskildin eta bi Urdiñarben (Zuberoa). Orotara, bederatzi Euskal Herrian. 

Baina horrelako usategiak eraikitzea debekatuta dago gaur egun, horrelako tokiek uso anitz harrapatzen dutelakoz. Uso tropa oso bat sareetan sartzen ahal dela erran behar da. «Baina ez diegu makur handirik egiten hemen» dio Ospitalek. «Urte batez 34 uso baizik ez genituen atzeman». 

Dena den, ez dute sekula utziko Aldudeko usotegia desegitera. «Desegiten baldin bada, ez da berriz eraikitzen ahalko, legeak debekatzen baitu. Horregatik ere ondarearen babesteko erakundea bilakatu gara. Leku honek gauza gehiegi irudikatzen du hemen, ibarreko biztanleentzat eta hemengo ehiztarientzat. Eta usoei polit zaie gure zinema, gure oihuak, keinuak... Ariketa pixka bat egiten dute gurekin bederen, zeruan goiti eta beheiti ibiliz!». 

 2,5 milioi uso pasatu dira Euskal Herritik 

X. A 

Dagoeneko 2,5 milioi uso pasatu dira Euskal Herriko lepo nagusienetan: Urruñan, Sarako Lizarietan (Lapurdi), Alduden (Baxenabarre), Luzaideko Ibañetan (Nafarroa) eta Larraineko Organbidexkan (Zuberoa). Urriaren 20a inguruan izan ziren pasarik handienak, Organbidexka Col Libre (OCL) elkarteak jakinarazi duenez. 

Usoen eta txorien migrazioaren aztertzen ibiltzen dira OCLeko kideak, urtero uztailaren 15etik azaroaren 15era. «Larraineko Organbidexka lepoan, 140.000 eta 420.000 uso pasatu dira urriaren 19an eta 20an; 28 urtez sekula ikusi ez duguna», azpimarratu du Jean-Paul Urcunek, OCLeko arduradunak. Euskal Herriko ekialdea nahiago izan dute usoek aurten, Zuberoan eta Baxenabarren ikusi baitira gehienik. 

Linduseko kaskotik, Aldudeko eta Luzaideko ibarra lotzen dituen mendian, 338.000 uso ikusi dituzte urriaren 19an, 1.000.691 urriaren 20an, eta 215.000 urriaren 21ean. Urriko azken igandearekin, eta Lapurdiko uso tropak kontatuz, 2,5 milioi txori urdin ikusiak izan dira. Iaz 1,5 milioi kontatu zituzten ikerlariek. 

Anitzek diote «moda zaharreko» urria izan dela aurtengoa, egunero ikusi baitira usoak, eta hilaren 20a inguruan egin baitituzte pasarik handienak. «Iaz, eta azken urteetan, uso guziak metaka joaten ziren hiru edo lau egunez, gehienetan populazioaren %70» azpimarratu du Urcunek. OCLen irudiko, aurtengo aldaketa horien arrazoi ezberdinak daude. «Haize hego guti ibili da aurten, ipar haizeak ufatu baitu gehienetan. Iparrarekin, usoak gorago eta fiteago ibiltzen dira, eta baldintza hoberenetan pasatu dituzte Pirinioetako lepoak», poztu da Urcun. Ibar zoletan mugimendu guti ikusi da aurten, lanbroak hartu baititu erreka zokoak. 

Bestalde, artoa berandu bildu dute aurten, batez ere Landetan. «Arto alorretan gelditzeko usaia hartua zuten usoek azken urteetan, artoa bildua zelakoz. Zelaiak eta zelaiak zituzten pausatzeko, eta porroskak jateko», azaldu du Urcunek. Azkenik, hotzak harrapatu du Ipar Europa, eta horregatik ere goizago egin da txorien migrazioa. Usoekin batera, 50.000 lertxun ere pasatu dira. Dena den, txori txikiak, birigarroak bezalakoak, ez ikusteaz kezkaturik agertu dira ikerlariak. Orokorki, urria hobea izan da usoentzat ehiztarientzat baino. 

